
DODATNI ANGAŽMAN
Da li je dodatni angažman u sklopu radnih grupa za izradu ili dopunu komentara te izmjenu i dopunu zakona spojiv sa sudijskom ili tužilačkom funkcijom? 
· Da, dodatni angažman u datim slučajevima je spojiv sa sudijskom ili tužilačkom funkcijom te je poželjno da sudije i tužioci učestvuju u istim, ukoliko to rade nakon radnog vremena te ukoliko angažman nema uticaj na obaveze koje su dužni da obavljaju kao sudije i tužioci, a koje moraju da im budu prioritet. 

Da li je angažman sudija i tužilaca kao članova Komisija za polaganje stručnog upravnog ispita za visoku školsku spremu spojiv sa funkcijama koje obavljaju?
· Da, dodatni angažman u datim slučajevima je spojiv sa sudijskom ili tužilačkom funkcijom, ukoliko to rade nakon radnog vremena te ukoliko angažman nema uticaj na obaveze koje su dužni da obavljaju kao sudije i tužioci, a koje moraju da im budu prioritet.

Da li je angažman sudija i tužilaca kao članova izbornih komisija spojiv sa funkcijama koje obavljaju?
· Ne, angažman sudija i tužioca u ovim slučajevima nije dopušten. 

Da li je angažman sudija i tužilaca kao članova nezavisnog odbora za obavljanje poslova osiguranja procedure imenovanja i nadzora nad radom direktora Federalne upravne policije spojiv sa njihovim poslovima sudija i tužilaca?
· Ne, sudije i tužioci ne mogu biti članovi ovakvih odbora. 

Da li je angažman sudije kao ovlaštenog predstavnika Zajednice etažnih vlasnika zgrade u kojoj je vlasnik stana spojiv sa njegovim poslovima koje obavlja kao sudija?
· Ne, sudija ne može biti predstavnik Zajednice etažnih vlasnika zgrade u kojoj je vlasnik stana, budući da treba izbjegavati svaku povezanost sa nekom organizacijom ako postoji vjerovatnoća da će ta organizacija učestvovati u postupcima koji bi redovnim putem došli pred tog sudiju ili da će se naći u ulozi jedne od strana u postupku pred bilo kojim sudijom. 

Da li je dodatni angažman u okviru Nezavisne komisije za praćenje uslova boravka u zavodima, postupanje i poštovanje ljudskih prava lica nad kojim se izvršavaju krivične sankcije i druge mjere koje je izrekao u krivičnom postupku Sud BiH, strani sudovi za djela predviđena krivičnim zakonom ili međunarodnim ugovorom čiji je potpisnik BiH ili drugi sud u skladu sa zakonom Bosne i Hercegovine spojiv sa sudijskom funkcijom?
· Da, dodatni angažman u okviru ove ili sličnih komisija je spojiv sa sudijskom funkcijom. 

Da li je dodatni angažman sudije ili tužioca kao profesora na visokoškolskim ustanovama, profesora u srednjim školama ili nastavnika u osnovnim školama spojiv sa funkcijom koju obavljaju?
· U većini slučajeva, angažman sudije ili tužioca kao profesora na visokoškolskim ustanovama je dopušten ukoliko se predmetna nastava odvija nakon radnog vremena sudije ili tužioca te ukoliko ne utiče na njegovo ispunjavanje dužnosti sudije ili tužioca koja mora da bude primarna obaveza. S druge strane, angažman sudija i tužilaca kao profesora u srednjim školama ili nastavnika u osnovnim školama u većini slučajeva nije dopušten, budući da se predmetni angažman u datim slučajevima preklapa sa radnim vremenom sudije ili tužioca što može da ima negativne posljedice na obavljanje dužnosti sudija/tužilaca koje moraju da budu prioritet. 

Da li je učešće sudije spojivo sa obavljanjem funkcije predsjednika drugostepene disciplinske komisije vlade? 
· Ne, ovakav predmetni angažman nije spojiv sa funkcijom sudije.

Da li je angažman sudija i tužilaca kao članova Koordinacionih tijela za prevenciju, zaštitu i borbu protiv nasilja u porodici na kantonalnom nivou spojiv sa tužilačkom funkcijom?

· Angažman sudija i tužilaca kao članova Koordinacionih tijela za prevenciju, zaštitu i borbu protiv nasilja u porodici na kantonalnom nivou je spojiv sa tužilačkom funkcijom. 

Da li je angažman sudija i tužilaca na izradi stručnih članaka spojiv sa njihovom sudijskom i tužilačkom funkcijom?

· Angažman sudija i tužilaca na izradi stručnih članaka je spojiv sa njihovom sudijskom i tužilačkom funkcijom.

Da li je dodatni angažman sudija u svojstvu medijatora u BiH spojiv sa sudačkom funkcijom?
· Dodatni angažman sudija u svojstvu medijatora u BiH nije spojiv sa sudačkom funkcijom.

Da li je dodatni angažman sudija i tužilaca kao delegata ili sudija međunarodnih i domaćih sportskih takmičenja spojiv sa njihovim funkcijama sudija i tužilaca?
· Da, dodatni angažman sudija i tužilaca kao delegata ili sudija međunarodnih i domaćih sportskih takmičenja je spojiv sa njihovim funkcijama sudija i tužilaca.

Da li sudije i tužioci mogu biti članovi upravnih ili nadzornih odbora javnih ili privatnih preduzeća ili drugih pravnih osoba?
· Ne, sudije i tužioci ne mogu biti članovi upravnih ili nadzornih odbora javnih ili privatnih preduzeća ili drugih pravnih osoba. 

Da li sudije i tužioci mogu biti predsjednici udruženja građana?
· Da, sudije i tužioci mogu biti predsjednici udruženja građana. 

Da li je dodatni angažman u svojstvu konsultanta sudija i tužilaca spojiv sa funkcijom koju obavljaju?
· Da, dodatno angažman sudija u tužilaca u svojstvu konsultanata je spojiv sa funkcijom koju oni obavljaju. 

Da li je dodatni angažaman u Komisijama za izbor državnih službenika u tijelima uprave, spojiv sa sudačkom funkcijom?
· Dodatni angažaman u Komisijama za izbor državnih službenika u republičkim tijelima uprave nije spojiv sa sudačkom funkcijom.



PREMJEŠTAJ U DRUGO SUDSKO ODJELJENJE
Da li je moguće da sudija/sutkinja po nalogu VSTV-a budu raspoređeni na neko drugo sudsko odjeljenje zbog potencijalnog narušavanja prava na sudijsku nezavisnost?
· Raspored rada sudija u okviru određenih odjeljenja suda je u isključivoj nadležnosti predsjednika suda i Vijeće nema nadležnost da s tim u vezi utiče na odluku predsjednika suda.

UGROŽAVANJE SUDIJSKE NEZAVISNOSTI
Da li istupanjem advokata, izvršenika ili trećih strana može doći do narušavanja prava na sudijsku nezavisnost?
· Odgovor na ovo pitanje zavisi od slučaja do slučaja, međutim sudije mogu dostaviti dopis Vijeću na razmatranje, ukoliko smatraju da je njihova nezavisnost narušena određenim postupcima i akcijama od strane učesnika u sudskom procesu. 



RAZNO
Da li je stalna komisija nadležna da daje mišljenja u slučajevima u kojima je u toku provođenje disciplinskog postupka?
· U većini slučajeva, komisija odbija da zauzima konačni stav o datim slučajevima do okončanja disciplinskog postupka?

Da li je potrebno poništiti konkurs i ponovo raspisati isti ili provesti izbor kandidata u okviru postojećeg konkursa, u pogledu prijema kandidata na poziciju Zemljišnoknjižnog referata u Općinskom sudu, a sve s ciljem ostvarivanja nacionalnog balansa?
· Komisija nije nadležna za postupanje po konkretnom zahtjevu shodno svojim ovlaštenjima koja proizilaze iz odluke o formiranju stalnih komisija Visokog sudskog i tužilačkog vijeća Bosne i Hercegovine

Kako postupati u konkursnoj proceduri za prijem na mjesto zaposlenika u sudu, gdje se između ostalih kandidata prijavila i kandidatkinja pokrivene glave i tijela?
· Nadležnost Komisije za sudijsku i tužilačku etiku, nezavisnost i nespojivost Visokog sudskog i tužilačkog vijeća Bosne i Hercegovine se odnosi samo na sudije, tužioce i stručne saradnike, kandidati koji su se prijavili na konkurs objavljen od strane suda nisu nadležnost odnosno ne mogu biti predmet razmatranja ove Komisije. Imajući u vidu da je Visoko sudsko i tužilačko vijeće Bosne i Hercegovine objavilo etičke kodekse za sudije u tužioce te da ova Komisija ima nadležnost, između ostalih, da prati njihovo provođenje, Komisija bi mogla eventualno sa stanovišta etičnosti razmatrati upit predsjednika/ce suda. Ipak, konačnu odluku o primanju kandidata u radni odnos donosi sam/a predsjednik/ca suda. 

